
Қарлығаш Борбасова, әл-Фараби атындағы ҚазҰУ  профессоры, 
Зинатов Асқар әл-Фараби атындағы ҚазҰУ магистранты  
,  
Ғылым мен руханият үндестігі: әл-Фараби атындағы ҚазҰУ-дағы дінтану мектебі

Қазіргі жаһандану дәуірінде университеттер тек білім беретін мекеме ғана емес, сонымен қатар түрлі мәдениеттер мен ғылыми дәстүрлерді байланыстыратын маңызды интеллектуалдық орталыққа айналып отыр. Осындай беделді ғылыми-білім беру ордаларының бірі – Әл-Фараби атындағы Қазақ ұлттық университеті. Қазақстандағы жетекші жоғары оқу орындарының бірі саналатын университет ғылым мен білімнің дамуына ғана емес, қоғамдағы мәдени және рухани құндылықтардың қалыптасуына да елеулі үлес қосып келеді. 
Университет құрамындағы Философия және саясаттану факультетінің Дінтану және мәдениеттану кафедрасы гуманитарлық ғылымдардың маңызды бағыттарын зерттейтін академиялық орталықтардың бірі болып табылады. Кафедра қызметі дін, мәдениет және қоғам арасындағы өзара байланыстарды ғылыми тұрғыдан талдауға бағытталған. Мұнда дінтанушы, исламтанушы және мәдениеттанушы мамандар даярланып, қоғамдағы рухани үдерістерді ғылыми тұрғыдан түсіндіре алатын кәсіби кадрлар қалыптасады. Бұл бағыт қазіргі көпдінді және көпұлтты қоғам жағдайында ерекше маңызға ие. Себебі Қазақстан үшін өзара түсіністік, дінаралық келісім мен мәдени құрмет – тұрақты қоғамның маңызды негіздерінің бірі.
Кафедраның «Дінтану» білім беру бағдарламалары студенттерге дін құбылыстарын жан-жақты зерттеуге мүмкіндік береді. Оқу үдерісінде дін философиясы, әлемдік діндер тарихы, дін теориясы, қазіргі қоғамдағы діни үрдістер секілді пәндер оқытылады. Мұндай пәнаралық білім жүйесі жастардың сыни ойлау қабілетін дамытып, оларды қоғамдағы рухани және мәдени өзгерістерді ғылыми тұрғыдан саралай алатын маман ретінде қалыптастырады. Сонымен қатар кафедра ұжымы ғылыми жобалар арқылы қоғамдағы өзекті діни мәселелерді зерттеуге ерекше мән береді. Діни тіл, діни сауаттылық, дінаралық сұхбат мәдениетін дамыту, сондай-ақ діни мәтіндерді талдауға және мәдени өзара түсіністікті нығайтуға бағытталған жасанды интеллект құралдарын әзірлеу сияқты ғылыми бастамалар жүзеге асырылуда. Бұл зерттеулерге кафедраның жас ғалымдары – магистранттар мен докторанттар да белсенді қатысып, ғылымның жаңа бағыттарын дамытуға өз үлестерін қосуда.
Кафедра халықаралық ғылыми байланыстарды да жүйелі түрде дамытып келеді. Студенттер мен жас зерттеушілердің академиялық ұтқырлығын арттыру мақсатында Қазақстан, Түркия, Болгария және Ресей университеттерімен бірлескен білім беру және ғылыми жобалар іске асырылуда. Мұндай ынтымақтастық білім алушылардың кәсіби көкжиегін кеңейтіп, халықаралық ғылыми қауымдастықпен тәжірибе алмасуға мүмкіндік береді. 
Бүгінде Дінтану және мәдениеттану кафедрасы Орталық Азиядағы дін мен мәдениет мәселелерін зерттейтін беделді ғылыми орталықтардың біріне айналып отыр. Бұл жетістіктердің қалыптасуында кафедра ұжымының кәсіби тәжірибесі мен ғылыми ізденістерінің үлесі зор. 
Кафедраны тәжірибелі ғалым, білікті ұстаз – Айнұр Дүрбеленқызы Құрманалиева басқарады. Ол дінтану және мәдениеттану саласында көп жылдар бойы жемісті ғылыми-педагогикалық қызмет атқарып, Қазақстандағы діни үдерістерді зерттеуге және дінтану ғылымының дамуына айрықша үлес қосып келеді. Айнұр Дүрбеленқызының жетекшілігімен кафедрада маңызды ғылыми жобалар жүзеге асырылып, халықаралық академиялық байланыстар кеңейіп, жас зерттеушілердің ғылыми әлеуетін арттыруға ерекше көңіл бөлінуде. Оның ғылыми ұйымдастырушылық қабілеті мен көпжылдық тәжірибесі кафедраны ғылым мен білімнің, мәдени сұқбат пен рухани ізденістің маңызды орталығына айналдыруға ықпал етіп отыр.
Осылайша, университет қабырғасында қалыптасқан дінтану мектебі тек академиялық білім беріп қана қоймай, қоғамдағы рухани мәдениетті дамытуға, дінаралық түсіністік пен мәдени келісімді нығайтуға бағытталған маңызды ғылыми-зияткерлік орталық ретінде өз қызметін жалғастырып келеді.

